
Til allar løgtingsmenn 

Viðvíkjandi málinum um tunfiskaloyvini

Landsstýrismálanevndin er á fundi í dag komin til sína endaligu niðurstøðu í omanfyrinevnda máli.

Tað er niðurstøðan hjá landsstýrismálanevndini, at heimildargrundarlagið fyri at veita tilsøgnir um tunfiskaroyndarloyvi til kommersiella nýtslu ikki hevur verið til staðar, og at bæði sitandi og fyrrverandi landsstýrismenn í fiskivinnumálum ikki hava havt neyðugt eftirlit við, at slík kommersiel nýtsla ikki fór fram, hóast tað varð upplýst, at hetta var ein møguleiki, ið umsøkjarar høvdu umhugsað.

Viðvíkjandi málsviðgerðini á økinum hevur landsstýrismálanevndin ikki fingið afturvíst sín illgruna um, at hendan í ávísan mun hevur verið tilvildarlig, og at allir borgarar ikki hava verið viðgjørdir eins. 

Í sambandi við spurningin um, hvønn týdning almenn starvsetan hevur fyri lutin sum umsøkjari ella umboð fyri umsøkjara í einum máli sum hesum, heldur nevndin tað vera átaluvert, at ongar reglur eru, sum seta etisk mørk fyri leiklutinum hjá almennum starvsfólkum í teirra privata virksemi mótvegis tí almenna. Nevndin er samd við landsstýrismannin í fiskivinnumálum í, at tað er løgmaður, ið hevur ábyrgdina fyri, at gjørdar verða slíkar almennar reglur.

Vóru nærri reglur og treytir harumframt ásettar, áðrenn Fiskimálastýrið fór undir at veita tunfiskaroyndarloyvi, er tað áskoðanin hjá landsstýrismálanevndini, at Fiskimálastýrið hervið helst kundi fyribyrgt einum máli sum hesum.

Viðvíkjandi roknskapunum hjá Fiskirannsóknarstovuni vegna innkravd gjøld frá reiðaríunum, sum høvdu tunfiskaroyndarfiskiskap, umframt fyri útreiðslurnar hjá Fiskirannsóknarstovuni í hesum sambandi, hevur nevndin fingið eina nøktandi frágreiðing, og hevur einki at átala í hesum sambandi.

Sambært § 12 í starvsskipan nevndarinnar verður endaliga niðurstøða nevndarinnar umframt øllum løgtingsmonnum eisini fráboðað løgmanni og landsstýrismanninum í fiskivinnumálum, Jørgen Niclasen. 

N.v.

Heini O. Heinesen

